
幾年前捌參觀過一間私人博物館，名叫「奇美博物館」，是台南一位企業家創設的，內面展示真濟名貴的圖和藝術品，上特別的是有一座玻璃櫝，攏總是動物的標本，其中有一隻叫做「獾」，生做也若成狐狸，也若成猫仔，即隻獾的標本邊，有企一塊文字說明的牌仔，其中一段寫：台灣即塊島嶼，早期有真濟獾。我看一下惙一著！感覺真意外。
「獾」即種動物，過去連聽道毋捌聽過，擱莫講是看過，博物館的文字說明，竟然講台灣島早期有真濟，到底是咱「鼓井水蛙」抑是資訊來源有問題？最近我有請教過一位長者，伊講：獾即種動物伊知影，但是，是安怎攏無去？伊毋知！真正有夠玄！擱較玄的是：最近看著一段和「獾」有關係的故事嘛真特別！
    即个故事雖然短短仔，不過真有意思。內容是講：獾即種動物會救人，不過人無機會看著伊，因為伊滯佇山內，若有登山客因為天氣傷寒，未堪即昏倒去，獾會用伊尾溜的毛，替登山客u3燒，聽候登山客若卜醒也，伊道先旋，予救著的人，根本無機會看清楚伊。致使獾即種動物，變做山內斗底，上美麗的傳說。
    即个美麗的傳說，上迷人的所在，是予人知影除了人以外，擱有一種動物嘛有「為善不欲人知」的美德！
